რედაქტირება - პირველი სავარჯიშო

(ერთიანი ეროვნული გამოცდები 2025)

ტექსტის რედაქტირება ნიმუში:

    ლალისყურისკენ გამგზავრებული იოანე ორ ფშავლებს შეხვდა. ფშავლებმა ბახტრიონისაკენ მიმავლებმა იოანე იცნეს, ალავერდიდან გვახსოვხარ, ქეთევან დედოფალის ამბავი შენსავით ხატოვნად არავიდან არ გვსმენიაო.  

   ფშავის მოსახლეობა, როგორც ცნობილია, განსაკუთრებული ქრისტიანული ტრადიციის მატარებელნი არიან. მას რეგიონალური თავისებურებები სარწმუნოებაშიც ახასიათებს. ფშავლები საკუთარ ჯვარხატებს სცემენ თაყვანს, კერძოდ, ლაშარის წმინდა გიორგის კულტის გაზიარებას ახდენენ. ფშავლები დაინტერესდნენ ჰლოცულობდა თუ არა ქეთევანი ლაშარის ჯვარზე. იოანემ უპასუხა რომ აუცილებლად ილოცებდა რათა სხვაგვარად წარმოუდგენელი იქნებოდა: ლაშარის კულტი ძველი დროიდან მომდინარეობდა სამეფო ოჯახი კი, ცხადია, ტრადიციას უერთგულებდა.

შეცდომები და სწორი პასუხები:
1. ეწერა ორ ფშავლებს, სწორია ორ ფშაველს;
2-3. მძიმებით გამოიყო განკერძოებული განსაზღვრება ბახტრიონისაკენ მიმავლებმა. განკერძოებული განსაზღვრების ფორმით გადმოცემული მსაზღვრელი მრავლობით რიცხვში მყოფ საზღვრულს მრავლობითი რიცხვის ფორმითვე შეეწყობა;

4. ეწერა დედოფალის, სწორია დედოფლის.  ფუძე შეიკუმშა;

5. ეწერა არავიდან, სწორია არავისგან (კითხვა ვისგან? და არა საიდან?);

6. ეწერა ფშავის მოსახლეობა...მატარებელნი არიან,  სწორია ფშავის მოსახლეობა...მატარებელია;  

7. ეწერა რეგიონალური, სწორია რეგიონული. ალ ზედმეტია;  

8. ეწერა ჯვარხატებს, სწორია ჯვარ-ხატებს. აღდგა დეფისი ორცნებიან კომპოზიტში;

9. სტილისტურად დაუხვეწელი ფორმა საკუთარ ჯვარ-ხატებს სცემენ თაყვანს შეიცვალა შედარებით დახვეწილი ფორმით საკუთარ ჯვარ-ხატებს ეთაყვანებიან;

 10. სტილისტურად დაუხვეწელი ფორმა კულტის გაზიარებას ახდენენ შეიცვალა შედარებით დახვეწილი ფორმით კულტს იზიარებენ;

11. ეწერა ჰლოცულობდა, დაიწერა ლოცულობდა. ჰ, მესამე ირიბობიექტური პირის ნიშანი, ზედმეტია, რადგან ზმნას ასეთი პირი არ შეეწყობა;  

12. დაისვა მძიმე დამოკიდებული წინადადების „ლოცულობდა (ჰლოცულობდა) თუ არა ქეთევანი ლაშარის ჯვარზე " წინ;

13-14. დაისვა მძიმვები დამოკიდებული წინადადების „რომ აუცილებლად ილოცებდა" წინ და შემდეგ;

15. ეწერა რათა, სწორია რადგან. დამოკიდებულ წინადადებას მოქმედების მიზეზი უნდა გამოეხატა;

16. დაისვა მძიმე რთულ თანწყობილ წინადადებაში სიტყვის მომდინარეობდა შემდეგ.

